
					ఈ పుట అచ్చుదిద్దబడ్డది

నుతబలుం డనిలసూనుఁడు సుషేణుండు - శతమన్యుమనుమఁడు జాంబవంతుండు

నీలుండు మొదలుగా నిఖిలయూథపులు - పౌలస్త్యులకు నెల్లఁ బట్టుగొమ్మైన

యావీరవరునిచా వధికసమ్మదము - గావింప సంపూర్ణకాము లై రిటను.




రావణుఁ డింద్రజిత్తుమరణమునకు శోకించుట


అంత నారాక్షసు లట లంక కరిగి - యెంతయు కోపంబు లెసఁగ నవ్వేళ

రావణు లోకవిద్రావణుఁ గాంచి - “దేవ! నీపుత్రుండు దేవేంద్రవైరి

తనబాహుబలమునఁ దఱిమి వానరుల - దునుమాడి పెక్కండ్ర దురములోపలను

దివిజు లచ్చెరువంద దివ్యాస్త్రకోటి - నవిరళంబుగఁ బేర్చి యంతటఁ బోక

బలువిడి లక్ష్మణు ప్రాణము ల్గలఁగఁ - బలుసాయకంబులఁ బ్రౌఢుఁడై యేసి5690

యామేఘనాదుం డుదగ్రవిక్రముఁడు - సౌమిత్రిచేఁ జచ్చె సమరమధ్యమున”

ననవుడు రావణుం డధికశోకమున - మునిఁగి పెద్దయుఁ బ్రొద్దు మూర్ఛిల్లి తెలిసి

"హావంశవర్ధన! హామహావీర! - హావీరరణధుర్య! హాశూరవర్య!

ఆశతమన్యుని నవలీల గెలుచు - నాశౌర్య మెవ్వఁ డుదగ్రుఁడై యడఁచె?

బలసూదనాది దిక్పతులు ఖేచరులు - పలుమాఱు నీవన్నఁ బాఱుచుండుదురు;

నీయుగ్రశక్తికి నిలిచి ని న్నెదిరి - యాయోధనంబున నడఁచెనే నరుఁడు?

చటులకోపంబునఁ జండకోదండ - పటుబాణపాణివై బవరంబులోన

నిలిచిన జముఁడైన నీ కోడు నట్టి - బలిమి యెక్కడ బోయెఁ బరికింప నేఁడు

వక్రమై దైవంబు వలనుగాకున్న - శక్రారి! నీకంటె జముఁ డెక్కు డయ్యె;

అక్కజంబుగ మందరాచలంబైన - వ్రక్కలు సేయు నీవాఁడిబాణములు
5700

రణములోపల మున్ను రామలక్ష్మణులఁ - దృణలీల గెలిచితి తివిరి పల్మాఱు;

ఆమహత్వము దూలి, హాపుత్ర! నీవు - సౌమిత్రిచే నిటు సమసితే? యకట!

అమరులు మునులును నమరారి! నీవు - సమరోర్విఁ బడుటకు సంతసించెదరు;

సంహారఘనఘనస్తనిత మైనట్టి - సింహనాదము నీవు చేసిన బెదరు;

నిఖిలలోకంబుల నీ వజేయుఁడవు - నిఖిలనిర్జరులకు నీపేర్మి దక్కి

యల్పునిగతిఁ గూలి తకట! యాబ్రహ్మ - కల్పన దప్పినఁ గానేరవైతి;

సచరాచరములైన జగము లీరేడు - సుచిరవిక్రమ! వీరశూన్య మైనదియు

నందన! నీలావు నమ్మిన నన్ను - బృందారకులు నవ్వఁ బెడఁబాయఁ దగునె?

చెవులార రాక్షసస్త్రీవిలాపములు - వివిధభంగులు నేఁడు విన నాకువలసె;

నీయౌవరాజ్యంబు నీదులంకయును - నీయిష్టబంధుల నీతల్లి నన్నుఁ
5710

దనయ! నీపత్నులఁ దనయుల డించి - చనఁజాలితే? యెందుఁ జనితి వీ! వకట!

నాఁ డంతకుని గెల్చినాఁడ వాలమున - నేఁ డెట్టు వోయితి వీవు తత్పురికి?

"https://te.wikisource.org/w/index.php?title=పుట:Ranganatha_Ramayanamu.pdf/467&oldid=432215" నుండి వెలికితీశారు

		 ఈ పేజీలో చివరి మార్పు 25 ఫిబ్రవరి 2024న 08:00కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

